ޔައުމިއްޔާ

މާލިއްޔަތު ކޮމިޓީގެ 41 ވަނަ ބައްދަލުވުން. (30 އޮގަސްޓު 2010)
ރިޔާސަތުން ވާހަކަދެއްކެވުން:

އާދެ، މިއަދުގެ އެޖެންޑާގައި މި އޮތީ 2 ކަމެއް. ފުރަތަމަ ކަމަކީ، ފުރަތަމަ ކަމަކީ މިހާރު މާލިއްޔަތު ކޮމިޓީގެ ފަރާތުން މަޖިލީހަށް ފޮނުވާފައި ވާ ރިޕޯޓަށް އިޞްލާޙެއްގެ ގޮތުގައި ހުށަހެޅުމެއް ހުށަހަޅުއްވަން މާލިއްޔަތު ކޮމިޓީގެ ބައެއް މެންބަރުން އެދިވަޑައިގެންފައި ވާތީ އަޅުގަނޑު އެ ފުރުޞަތަކީ ޙަޤީޤަތުގައި މި އެރުވެން އޮތް ފުރުޞަތެއް ވެސް ނޫން. އެއީ ކޮމިޓީގެ ރިޕޯޓު ވަނީ ނިންމާފައި. އެހެންނަމަވެސް، ކޮމިޓީގެ ގިނަ މެންބަރުންތަކެއް އެދިވަޑައިގެން އަޅުގަނޑު މި އޮތީ އެޖެެންޑާކޮށްދީފައި. ދެން ކޮމިޓީގެ ރިޕޯޓު މިހާރު އޮތީ ނިމިފައި. މިރޭ މަޖިލީހުގެ ފްލޯރ އަށް ރިޕޯޓު އިއްވާ ގޮތަށް މިހާރު އެޖެންޑާކުރެވިފައި އޮތް ކަމަށް އަޅުގަނޑަށް މަޢުލޫމާތު ލިބިފައި އޮތީ. ދެން މީގައި ކޮމިޓީގެ މެންބަރުން މި އެދިވަޑައިގަންނަވަނީ ރައްޔިތުންގެ މަޖިލީހުގެ މެންބަރުންނަށް ކޮމިޓީ އެލަވަންސްގެ ގޮތުގައި މި އެލަވަންސެއް ހަމަޖެހިގެން ދާ ގޮތަށް ހަމަޖެހުން. އެއީ ކޮމިޓީތަކަށް މެންބަރުން ހާޒިރުވުމަށް ބާރުއެޅުމަށާއި ދެން އެހެން ހުރިހާ މުސާރައިގެ އޮނިގަނޑު ވެސް ނިމިގެން ދާއިރު މަޖިލީހުގެ މެންބަރުންނަށް ވަކި އަދަދެއް ކަނޑައެޅުމަށް. އެހެންވީމާ، މިހާރު މި ހުށަހަޅުއްވަން މިހާރު އެދިވަޑައިގެންފައި އޮތީ ނޮޅިވަރަމް ދާއިރާގެ ޢިއްޒަތްތެރި މެންބަރު. އެހެންވީމާ، އަޅުގަނޑު ހުށަހެޅުމަށް ފުރުޞަތުއަރުވަން. 

ނޮޅިވަރަމް ދާއިރާގެ މެންބަރު މުޙައްމަދު ނަޝީދު ވާހަކަދެއްކެވުން:
ދިވެހި ޤައުމުގެ ޢާއްމު މަންފާއަށްޓަކައި ވިސްނާ ދިވެހިރާއްޖޭގެ ރައްޔިތުންނާ މެދު ވަރަށް ފުންކޮށް ވިސްނުމަށްފަހުގައި ސިޔާސީ ދެ ޕާޓީން އަޅުގަނޑުމެން ގާތު އެދިވަޑައިގެންފައި ވަނީ މި ދެ ހުށަހެޅުން ހުށަހަޅައިދިނުމަށް. އެހެންވީމާ، ސިޔާސީ ދެ ޕާޓީގެ ވެސް ވިސްނުމާ އެއް ގޮތަށް، ބޮޑު ޕާޓީތައް އަދި ޕީ.އޭއާ މި ހުރިހާ ޕާޓީތަކެއްގެ ވެސް ވިސްނުމާ އެއްގޮތަށް އަޅުގަނޑުމެން ޤައުމީ މަޞްލަޙަތުގައި އަޅުގަނޑު މިނިވަން ވެސް ވަރަށް ގިނަ މެންބަރުންގެ ތާއީދާ އެކު އަޅުގަނޑު މި ހުށަހަޅާލަނީ. ރައްޔިތުންގެ މަޖިލީސް އެބަ ހިނގަންޖެހޭ. ރައްޔިތުންގެ މަޖިލީހުގެ ނިޒާމުތައް ވެސް ބަރާބަރަށް ރަނގަޅަށް އެބަ ހިނގަންޖެހޭ. އަދި ރައްޔިތުންގެ މަޖިލީހުގެ ކޮމިޓީގެ މަސައްކަތްތައް މިއީ ރައްޔިތުންގެ މުޅި މަޖިލީހުގެ މުޅި މެޝިނަރީގެ މުޅި މެކޭނިޒަމް އެ ކަމެއްގެ މައްޗަށް ބިނާވެފައި އޮންނަ ކަންކަން ކަމަށް ވާތީ ރައްޔިތުންގެ މަޖިލީހުގެ ކޮމިޓީތައް ހިނގުމަށް ބާރުއަޅަން އަޅުގަނޑުމެން ބޭނުންވާތީ، އަޅުގަނޑު މި ހުށަހަޅާލާ ހުށަހެޅުމަކީ ރައްޔިތުންގެ މަޖިލީހުގެ ކޮމިޓީ އެލަވަންސެއްގެ ގޮތުގައި މަޖިލީހުގެ 77 މެންބަރުން އެއީ ރައީސް ވެސް ހިމެނޭ ގޮތުން އެއީ ރައީސަކީ ކޮމިޓީ އޮފް ދި ހޯލް ހައުސްގެ ޗެއަރ ކަމަށް ވާތީ. ކޮމިޓީ އެލަވަންސެއް ރައްޔިތުންގެ މަޖިލީހުގެ މެންބަރުންނަށް އެރުވުމަށް. ކޮމިޓީ އެލަވަންސެއްގެ ގޮތުގައި /20000 ރުފިޔާ ހަމަޖެހުމަށް. މަހަކު -/20000 ރުފިޔާ ހަމަޖެއްސުމަށާއި އަދި މަޖިލީހުގެ މެޖޯރިޓީ ލީޑަރަށާއި، މައިނޯރިޓީ ލީޑަރަށް ކާރުކޮޅެއް ސަރުކާރުގެ ޚަރަދުގައި ދިނުމަށް ޝުކުރިއްޔާ. ދައުލަތުގެ ޚަރަދުގައި.
ރިޔާސަތުން ވާހަކަދެއްކެވުން:

ތާއީދުކުރާ ޢިއްޒަތްތެރި މެންބަރަކަށް އަޅުގަނޑު ފުރުޞަތުއަރުވަން. (ވަގުތުކޮޅަކަށްފަހު) މިހާރު ތާއީދުކުރާ ޢިއްޒަތްތެރި މެންބަރަކަށް ފުރުޞަތު. 

ފުވައްމުލަކު ދެކުނު ދާއިރާގެ ޢަބްދުﷲ މަސީޙު މުޙައްމަދު ވާހަކަދެއްކެވުން: 

ރައްޔިތުންގެ މަޖިލީހުގެ މި މަސައްކަތް އިތުރަށް ހަލުވި ކުރުމަށްޓަކައި ރައްޔިތުންނަށް ހަދަންޖެހޭ ޤާނޫނުތަކާއި ހުރިހާ ކަންތައްތަކެއް ކުރުމަށްޓަކައި އެ މަޤުޞަދުގައި ކާނަލް އެ ހުށަހެޅުއްވި ހުށަހެޅުމަށް ތާއީދުކުރަން. (ވަގުތުކޮޅަކަށްފަހު) ނޮޅިވަރަމް ދާއިރާގެ ޢިއްޒަތްތެރި މެންބަރު މުޙައްމަދު ނަޝީދު އެ ހުށަހަޅުއްވި ހުށަހެޅުމަށް. 

(ވަގުތުކޮޅަކަށްފަހު)

ރިޔާސަތުން ވާހަކަދެއްކެވުން:

ކޮމިޓީގެ އެއްވެސް މެންބަރަކު ބޭނުންފުޅުވޭތޯ ފުރުޞަތެއް. 

މާމިގިލި ދާއިރާގެ މެންބަރު ޤާސިމް އިބްރާހީމް ވާހަކަދެއްކެވުން:

އަޅުގަނޑު ދަންނަވާލަން މި އުޅުނީ ފާސްކުރާކަށް ނުވާނޭ އިނގޭތޯ. ދިވެހި ދައުލަތުގެ ބަޖެޓުގައި ނެތް އެ ވަރުގެ ސްޓްރެންތެއް. އިޤުތިޞާދުގައި ނެތް އެވަރުގެ ސްޓްރެންތެއް. އެހެންވީމާ، މި ވަގުތު އަނެއްކާ -/62000 ރުފިޔާ ހަމަޖައްސާފައި މި ވަނީ އެލަވަންސްތަކާ އެއްކޮށްލާފައި. އެހެންވީމާ، އޭތި ޑިވިޝަނަކަށް ނުގެންގޮސް އަނެއްކާ މިހާރު ކޮމިޓީ ރިޕޯޓު ނިމިފައި އޮތް ވަގުތެއްގައި މުޅި ޤައުމުގެ ރައްޔިތުންގެ ކުރިމަތީގައި ރައްޔިތުންގެ މަޖިލީހުގެ އަގު ވެއްޓި ޢިއްޒަތާއި، ޤަދަރާ އެއްޗެހި ގެއްލިގެން ދާ ގޮތެއްގައި މިވަރު ކަމެއް ކުރަން ނުފެންނަ ވާހަކަ އަދި /-20000 ރުފިޔާ އިތުރުކުރުމަކީ ބޮޑު ޖަރީމާ އެއް ކަމުގައި ނޫނިއްޔާ އަޅުގަނޑަށް ނުފެންނަ ވާހަކަ ދަންނަވަން އިނގޭތޯ. އެއްގޮތަކަށް ވެސް ހަމަ ކުރަން ހެޔޮ ވާ ވަރުގެ ކަމެއް ނޫން މި ދަނޑިވަޅުގައި އިނގޭތޯ. ޤައުމުގެ އިޤުތިޞާދު މިހާރު މިއޮތް ވަރަށް ބަލާއިރު ތި ކަހަލަ ކަމެއް ހަވާލުކޮށްގެން ގެންގޮސް މަޖިލީހަށް ހުށަހަޅައިގެން އަޅުގަނޑުމެން އެކަން ފާސްކުރުމަކީ ކުރަން ހެޔޮވާވަރުގެ ކަމެއް ނޫން. އެހެންވެ، އެ ވާހަކަ ދަންނަވާލީ. ވަރަށް ބޮޑަށް ޝުކުރިއްޔާ. ނޫނޭ އަޅުގަނޑު ދައްކާނަން މަޖިލީހުގެ ފްލޯގައި ވެސް.

(ވަގުތުކޮޅަކަށްފަހު)

ތޮއްޑޫ ދާއިރާގެ މެންބަރު ޢަލީ ވަޙީދު ވާހަކަދެއްކެވުން:
ޝުކުރިއްޔާ ޢިއްޒަތްތެރި މުޤައްރިރު. އަޅުގަނޑު ދަންނަވާނީ މާލިއްޔަތު ކޮމިޓީ އިން މިހާރު ވެސް މި މުސާރައިގެ އޮނިގަނޑު ހަދާފައި އޮތީ ވަރަށް ޒިންމާދާރުކޮށޭ. އަދި މިއަދު މެންބަރުން ސިޔާސީ ޕާޓީތައް ވާހަކަދައްކައިގެން މި ހުށަހެޅި ހުށަހެޅުމަކީ ރައްޔިތުންގެ މަޖިލީހުގެ މެންބަރުންގެ މަސައްކަތް އިތުރަށް އެމްޕަވަރވެގެން ދިއުމަށް ވަރަށް ރަނގަޅު ހުށަހެޅުމެކޭ. ދެން މީގައި ތަފާތު ޚިޔާލު ހުންނާނެ. އެހެންނަމަވެސް މީގައި ޙަޤީޤަތުގައި ރައްޔިތުންގެ މަޖިލީހަށް މިހާރު މިދާ ފާޑުކިޔުންތަކާ ހުރިހާ އެއްޗަކުން ވެސް މި ކުރިއަރައިގެން ދަނީ މަސައްކަތު ރޭޓު ރަނގަޅުވީމަ. މިހާރު އެކަން އެބަ ފެނޭ. އެހެންވީމާ، މިހާރު ކަނޑައަޅާފައި ހުރި މުސާރަތަކުގެ އޮނިގަނޑަށް ބަލާއިރު މާލޭގެ މޭޔަރުކަމަށް 45000 ވެ، މިކަންކަން ވާއިރު ރައްޔިތުންގެ މަޖިލީހުގެ މެންބަރުންނަށް މީގެ އިނާޔަތެއް ލިބުމަކީ ރައްޔިތުން ވަރަށް ބޮޑަށް އެދޭ ކަމެއް ކަމުގައި އަޅުގަނޑު ހަމަ ރެކޯޑަށްޓަކައި ދަންނަވަން. 
ރިޔާސަތުން ވާހަކަދެއްކެވުން:
އާދެ، މި ކޮމިޓީގެ މެންބަރުން ހުށަހަޅުއްވައި، ތާއީދުކުރައްވާފައި. އިޢުތިރާޟުކުރައްވާ އެއްވެސް ބޭފުޅަކު އިންތޯ އަޅުގަނޑު ބަލަން އަޅުގަނޑު ބޭނުންވޭ. ކޮމިޓީ މެންބަރުން ތެރެއިން. އާދެ، އެހެންވީމާ، ދެން އަޅުގަނޑު މަޖިލީހުގެ ރައީސްގެ މަޝްވަރާގެ މަތިން މި ކަންތައް ކުރިއަށް ގެންދާނަން އިނގޭތޯ. (ވަގުތުކޮޅަކަށްފަހު) އަދި ނުނިމޭ. އަދި އެޖެންޑާގައި އެބަ އޮތް އެހެން އައިޓަމެއް. އާދެ، މިހާރު މިއީ އަޅުގަނޑުމެން ދައުރު ނިމިގެން ދާއިރުގައި ނިންމާލަންޖެހޭ އެއް ކަމެއް އެބަ އޮތް. އެއީ ފަނޑިޔާރުންގެ ޤާނޫނަށް 1 ވަނަ އިޞްލާޙު ގެނައުމުގެ ބިލުގައި މި ކޮމިޓީގެ ލަފައަކަށް އެދިވަޑައިގެން އެބަ އޮތް މިނިވަން މުއައްސަސާތަކުގެ ކޮމިޓީ އިން ފޮނުއްވާފައި. މިހާރު މީގައި މި ވާ ގޮތަކީ މީގައި މުސާރަ އާއި އިނާޔަތްތައް ރިޓަޔަރކުރި ފަނޑިޔާރުންނަށް، މަސީޙު މިކަން ނިންމާލަން އެބަ ޖެހޭ އިނގޭތޯ. (ވަގުތުކޮޅަކަށްފަހު) މި ރިޓަޔަރކުރި... (ވަގުތުކޮޅަކަށްފަހު) މިހާރު ރިޓަޔަރކުރާ ފަނޑިޔާރުންގެ ކަންތަކުގައި ހުށަހެޅިފައި އޮތް ބިލުގައި މި ކޮމިޓީގެ ލަފައަކަށް މި ބޭނުންވަނީ އިނގޭތޯ. އެހެންވީމާ، ދެން މަޖިލީހުގެ ރައީސް ވިދާޅުވަނީ މި ކަމުގައި އުއްތަމަ ފަނޑިޔާރު ވެސް، (ވަގުތުކޮޅަކަށްފަހު) މަޖިލީހުގެ ރައީސް ވިދާޅުވަނީ އުއްތަމަ ފަނޑިޔާރު ވެސް މިކަން ލަސްވެގެން މިހާރު މަޖިލީހުގެ ރައީސްއާ ގުޅުއްވައިފިއޭ. ދެން އެހެންވީމާ، މިކަން އަވަހަށް ނިންމުމުގެ ގޮތުން މަޖިލީހުގެ ރައީސް ސަޖެސްޓުކުރައްވަނީ ފަނޑިޔާރުންގެ ބިލަށް މި ގެނެވޭ އިޞްލާޙަށް ލާން އުއްތަމަ ފަނޑިޔާރުގެ ލަފާފުޅުގެ މަތިން މާލިއްޔަތު ކޮމިޓީ އިން ކަނޑައަޅާ ގޮތަށް މި ރިޓަޔަރކުރާ ޖަޖުންގެ ކަންތައް ބާއްވަން. ސަބަބަކީ ރިޓަޔަރކުރާ ޖަޖުން ޚިދުމަތްކުރި މުއްދަތާއި އެ ބޭފުޅުންގެ ޚިދުމަތުގެ ކަންތައްތަކާ އެއްޗެހި އެންމެ ބޮޑަށް އެނގިވަޑައިގަންނަވާނީ އުއްތަމަ ފަނޑިޔާރަށް ކަމަށް ވާތީ، އުއްތަމަ ފަނޑިޔާރުގެ ލަފާފުޅެއްގެ މަތިން އެކަން ނިންމަވާ ގޮތަށް. އެއީ އެކި އުމުރުގެ ބޭފުޅުން އެބަ ރިޓަޔަރކުރައްވާ. 50 އަހަރު، 65 އަހަރު، އަދި ދަށު ކޯޓުތަކުގެ ވަޒީފާ އަދާކުރާ އުމުރުގެ ބާކީ ބައި އޮތް ޅަ ބޭފުޅުން ވެސް އެބަ ތިބި ރިޓަޔރކުރައްވާފައި ސުޕްރީމް ކޯޓުން މިހާރު. މިސާލަކަށް ޔޫސުފްމެން ކަހަލަ ބޭފުޅުން. އެހެންވީމާ، އުއްތަމަ ފަނޑިޔާރުގެ ލަފާފުޅާ އެއްކޮށް މި މުސާރަ އާއި އިނާޔަތްތައް ކަނޑައަޅާ ކަހަލަ ގޮތަކަށް މަޖިލީހުގެ ރައީސް ލަފާ ދެއްވީ. އެއީ އުއްތަމަ ފަނޑިޔާރު ވެސް މިކަން އަވަސްކޮށްދެއްވުމަށް އެދި ގުޅުއްވާފައި އޮތީމަ. އެހެންވީމާ، އަޅުގަނޑު އެދެން މިކަން ކޮމިޓީގެ ފަރާތުން ރިޢާޔަތްކޮށްލުމަށްފަހު މިއަދު މިކަން ނިންމާލުމަށް. ނަޝީދު.
ނޮޅިވަރަމް ދާއިރާގެ މެންބަރު މުޙައްމަދު ނަޝީދު ވާހަކަދެއްކެވުން:
އަޅުގަނޑު ހުށަހަޅާލަން މަޖިލީހުގެ ރައީސް ވެސް އެދިވަޑައިގެންފައިވާ ގޮތަށް މަނިކުފާނު ދެންމެ ތި ވިދާޅުވި ފަދައިން އުއްތަމަ ފަނޑިޔާރުގެ ލަފާގެ މަތިން މާލިއްޔަތު ކޮމިޓީ އިން އެކަން ނިންމާ ގޮތަށް ބާއްވަން. އެ ގޮތަށް ފާސްކުރަން.
ކުޅުދުއްފުށީ އުތުރު ދާއިރާގެ މެންބަރު ޢަބްދުލްޣަފޫރު މުޙައްމަދު ވާހަކަދެއްކެވުން:
السلام عليكم. މީގައި އަޅުގަނޑުމެން ޤަބޫލުކުރަންޖެހޭނެ ފަނޑިޔާރުންގެ ޤާނޫނު ފާސްވެގެން އައިއިރުގައި އެހެން ބޭފުޅުންނަށް ނުލިބޭ ގޮތަށް މި ބޭފުޅުންގެ މައިންބަފައިންނަށް މެޑިކަލް އިންޝުއަރެންސް އެއް އެބަ އިން ލެވިފައި. އެހެންވީމާ، ތި އެކައްޗެއް މަދުވެގެންދާއިރު އެ އެޖެސްޓުކުރެވޭއިރު ދެ ބައި ވެސް ހަމަކޮށްލާފައި ތި ޤާނޫނު ނިންމާލުމަށް އަޅުގަނޑަށް ފެނޭ. އެއީ އެހެން ބޭފުޅުންނަށް ކުރެވޭ ވަރަށް ބޮޑު ބޭއިންސާފަކަށް ވާނީ. އެ ބޭފުޅުންގެ މައިންބަފައިން އެކަނި މެޑިކަލް އިންޝުއަރެންސްތެރޭގައި ހިމަނާފައި ދެން އެހެން ދާއިރާތަކުގެ ބޭފުޅުންނަށް އެކަން ނުވަންޏާ. އެހެންވީމާ، އެ ފަނޑިޔާރުންގެ ރިޓަޔަރމަންޓު ބައި ހަމަޖެހޭއިރުގައި އެ އެޖެސްޓުމެންޓު ވެސް ގެންނަން. އެ ކީއްވެ އިޞްލާޙު އެ އޮތީ އައިހެއްނު. ކާކު ހުށަހެޅީ. މި މާއްދާ ވެސް ހުށަހެޅޭނެ.
ރިޔާސަތުން ވާހަކަދެއްކެވުން:
އާދެ، އަޅުގަނޑުމެންނަށް ވެސް އެކަން މިނިވަން މުއައްސަސާތަކުގެ ކޮމިޓީގެ ލަފަ އެއް ގެނެވިދާނެ. އިހަށްދުވަހު ހަމަ ޢާއްމު ޤާނޫނުތައް އުވާލުމުގެ ބިލު ވެސް ހަމަ ކޮމިޓީ އިން ނިންމީ ނޫންތޯ. އެހެންވީމާ، އަޅުގަނޑު އެ ގޮތަށް މަސައްކަތްކޮށްލާނީ. އެހެންވީމާ، އެ ގޮތަށް. ނާޝިޒް.
އަލިފުށީ ދާއިރާގެ މެންބަރު މުޙައްމަދު ނާޝިޒު ވާހަކަދެއްކެވުން:
އަޅުގަނޑު ނޮޅިވަރަމް ދާއިރާގެ ޢިއްޒަތްތެރި މެންބަރު މުޙައްމަދު ނަޝީދުގެ ހުށަހެޅުމަށް ތާއީދުކުރަން. 
ރިޔާސަތުން ވާހަކަދެއްކެވުން:
އާދެ، އެހެންވީމާ، މިހާރު މި ނިމުނީ އުއްތަމަ ފަނޑިޔާރުކަން ނުވަތަ ސުޕްރީމް ކޯޓުގެ ފަނޑިޔާރުކަން ކޮށްފައި ވާ މީހަކު ރިޓަޔަރކޮށްފިއްޔާ އެ ބޭފުޅަކަށް އުއްތަމަ ފަނޑިޔާރުގެ ލަފާފުޅުގެ މަތިން މުސާރަ އާއި އިނާޔަތްތައް މާލިއްޔަތު ކޮމިޓީ އިން ނިންމާ ގޮތަށް ކޮމިޓީއިން ނިންމެވީ ކަމަށް ނިންމާފައި އަޅުގަނޑު މި ލަފާ އަޅުގަނޑު މިނިވަން މުއައްސަސާތަކުގެ ކޮމިޓީ އަށް އަރުވާނަން. އެހެންވީމާ، އަޅުގަނޑު އެ ގޮތަށް މިނިވަން މުއައްސަސާތަކުގެ ކޮމިޓީ އަށް ލިޔެލާނަން. އެހެންވީމާ، އިތުރުކަމެއް ނެތުމާ އެކު މިއަދު ޖަލްސާ އަޅުގަނޑު މިހާ ހިސާބުން މި ނިންމާލީ. ވައްސަލާމްޢަލައިކުމް.

